
	1.
	Անհրաժեշտությունը

	
	Նախագծի անհրաժեշտությունը բխում է ՀՀ կառավարության 2021 թվականի ապրիլի 8-ի N 498-Լ որոշման 2-րդ հավելվածի 1․1-ին կետում նշված դրույթներից, որով նախատեսվում էր ՀՀ աշխատանքի և սոցիալական հարցերի նախարարության (այսուհետ՝ նախարարություն) ենթակայության տակ գտնվող և համագործակցող, խնամքի ծառայություններ տրամադրող կազմակերպություններում տարեց և (կամ) հաշմանդամություն, այդ թվում՝ հոգեկան առողջության տարաբնույթ խնդիրներ ունեցող շահառուների արժանապատիվ կենսական պայմանների ապահովման համար անհրաժեշտ օրենսդրական դաշտի վերանայում։
Նույնն ամրագրված է ՀՀ կառավարության 2021-2026 թվականների ծրագրի իրականացմանն ուղղված ՀՀ կառավարության 2021 թվականի նոյեմբերի 18-ի  N 1902-Լ որոշման 1-ին հավելվածի 9․1-ին կետում։ Միաժամանակ, 2023 թվականի հունվարի 12-ի N 2 արձանագրության քաղվածքի 22-րդ կետի պահանջով պետական կառավարման համակարգի մարմինների ղեկավարները՝ յուրաքանչյուրն իր մասով պետք է ուսումնասիրեին և վեր հանեին նախկինում ընդունված և մինչ օրս գործող իրավական ակտերը՝ դրանք համապատասխանեցնելով կառավարության կողմից որդեգրված ռազմավարությանը:

	2.
	Ընթացիկ իրավիճակը և խնդիրները

	
	2022 թվականի  հունիսի 9-ին ՀՕ-277-Ն օրենքի ընդունմամբ փոփոխություններ կատարվեցին «Սոցիալական աջակցության մասին» օրենքում, որի կատարումն ապահովելու համար ընդունվեց ՀՀ վարչապետի 2022 թվականի օգոստոսի 18-ի N 948-Ա որոշումը՝ ի կատարումն ՀՀ վարչապետի 2021 թվականի նոյեմբերի 4-ի N 02/10.3/37766-2021 հանձնարարականի։։ Դրա համաձայն, ի թիվս սոցիալական տարբեր ծառայությունների, խնամքի տրամադրման համար պետք է ստեղծվեր կառավարության առանձին որոշում, որն ընդունվել է 2022 թվականի նոյեմբերի 10-ին N 1744-Ն համարով։ Այս իրավական ակտերում սահմանվում են մի շարք հասկացություններ, որոնք դուրս են մղել մինչ այդ եղածները, այսպես՝
· «ծերանոց», «ծերերի ինտերնատ» և նպանատիպ այլ եզրույթները դարձել են տարեց և (կամ) հաշմանդամություն ունեցող անձանց շուրջօրյա խնամքի կենտրոն, որը ինքնին, ի թիվս երեխաների շուրջօրյա խնամքի կենտրոնների, համարվում է բնակչության սոցիալական պաշտպանության հաստատություն, ինչպես և «մանկատունը»,
· «ծերերի և հաշմանդամների տներ» եզրույթին փոխարինում են «համայնքային փոքր տները»,
· «հաշմանդամ» բառը դուրս է եկել գործածությունից, կիրառվում է «հաշմանդամություն ունեցող անձ» եզրույթը և ալն։

	3.
	Կարգավորման նպատակը և բնույթը.

	
	Նախագծի ընդունումը նպատակ ունի խմբագրական փոփոխություններ կատարել մի շարք որոշումներում։ Ներկա դրությամբ հաշվվում են կառավարության մեկ տասնյակից ավելի որոշումներ, որտեղ հանդիպում են վերոնշյալ և այլ բառեր, որոնք դուրս են եկել գործածությունից։ Սա ինքնին հակասում է սույն հիմնավորման 1-ին կետում նշված դրույթին, այն է՝ շահառուների արժանապատիվ կենսական պայմանների ապահովման համար անհրաժեշտ օրենսդրական դաշտի վերանայում։ Սույն նախագծի ընդունումից հետո գործող իրավական ակտերը կհամապատասխանեն գործող օրենսդրության մասնագիտական բառապաշարին։
Դրան զուգահեռ, մանրամասն ուսումնասիրվել են բոլոր ենթաօրենսդրական ակտերը, և հնարավորնիս սրբագրվել են դրանցում առկա փոփոխությունների կարիքն ու անհրաժեշտությունը։ Այսպես՝
1. ՀՀ կառավարության 2004 թվականի մարտի 4-ի N 318-Ն որոշման համաձայն՝ արտոնյալ պայմաններից արդեն իսկ օգտվում են մանկատների շահառուները՝ համաձայն N 1 հավելվածի 5-րդ կետի և N 5 հավելվածի 2-րդ կետի 8-րդ ենթակետի, ուստիև նոր կատեգորիա չի ավելացվում։ Միաժամանակ, ներկա դրությամբ մանկատներում բնակվում են 18 տարին լրացած անձինք, որոնք այլ կենտրոններ տեղափոխման տարբեր փուլերում են, սակայն ևս գտնվում են պետության լրիվ խնամքի տակ։ Դրանով պայմանավորված կարիք կա ընդհանրացման՝ փաստացի իրավիճակի շրջանակներում, այլ ոչ նոր կատեգորիայի ավելացմամբ։
2. ՀՀ կառավարության 2006 թվականի հունիսի 22-ի  N 1238-Ն որոշման ինչպես 4-րդ, այնպես էլ 6-րդ կետում նշված են ծերանոցները, սակայն դրանցից մեկում մանկատան նշված չլինելու հանգամանքը թերություն է, ուստիև այն ևս պետք է նշվի առողջապահական, սոցիալական բոլոր մյուս հիմնարկների կողքին։ 9-րդ կետի 3-րդ ենթակետի վերաբերյալ հայտնում ենք, որ  ՀՀ կառավարության 2019 թվականի օգոստոսի 8-ի  N 1025-Ն որոշման մեջ ծերանոցների կողքին նշված են մանկական նախադպրոցական հիմնարկները, ինտերնատ-դպրոցները և մանկական հիմնարկները, ուստիև ընդհանրական անվանում գրելով և մանկատներին ներառելով՝ այստեղ ևս նոր կատեգորիա չենք ավելացնում։
3. Թեև ՀՀ կառավարության 2022 թվականի օգոստոսի 11-ի  N 1266-Ն որոշման մեջ նշված չէ մանկական ճաշարանը, սակայն ամենուրեք հանդիպում է մանկական սնունդը, դրա ստուգման հարցը և կարևորությունը։ Ուստիև, սրանով լրացվում է ենթաօրենսդրական բացը և հնարավորություն է տրվում գրել ավելի ընդհանրական՝ ամբողջ ոլորտի տեսանկյունից դիտարկելու նպատակով՝ առավել ևս մանկապարտեզները նշված լինելով։ 
4. Համայնքային տների լրացումները ևս վերանայվել են, և դրանք չեն ներառվել հետևյալ իրավական ակտերում՝
1)	ՀՀ կառավարության 2004 թվականի մարտի 4-ի N 318-Ն որոշման մեջ, քանի որ փոքր տան շահառուները ստանում են ֆինանսական աջակցություն և կենսաթոշակ, կարող են ինքնուրույն հոգալ առողջապահական կարիքները և նրանց չի տրամադրվում ամբողջական խնամք,
2)	ՀՀ կառավարության 2011 թվականի դեկտեմբերի 29-ի N 1920-Ն որոշման մեջ, քանի որ դրանք որպես կառույցներ չունեն սպորտային օբյեկտներ, և իրենց սկզբունքով ու գաղափարով պետք է ներառված լինեն համայնքային կյանքում,
3)	ՀՀ կառավարության 2015 թվականի մարտի 19-ի  N 596-Ն որոշման մեջ, քանի որ այդ հատվածում ներկայացված են այլ տիպի շենքերը՝ որպես հաստատություններ, իսկ փոքր տները ներգրավված են առանձնատների շարքում,
4)	ՀՀ կառավարության 2022 թվականի օգոստոսի 11-ի N 1266-Ն որոշման մեջ, քանի որ փոքր տունն առանձնացված ճաշարան չունի։ 
Միաժամանակ, կան կառավարության մի քանի որոշումներ, որոնցում եզրույթները չեն փոխարինվում։ Դա կապված է դրանց մայր օրենքների հետ (Հարկային օրենսգիրք, «Հուղարկավորությունների կազմակերպման և գերեզմանատների ու դիակիզարանների շահագործման մասին» օրենք), որոնցում ևս պետք է կատարել փոփոխություններ։ Այդ կապակցությամբ ՀՀ աշխատանքի և սոցիալական հարցերի նախարարությունը ՀՀ վարչապետի աշխատակազմ է ուղարկել ամբողջական փաթեթը, որը վերադարձվել էր 12.07.2023թ. 02/11.4/23919-2023 հանձնարարականով՝ լրամշակելու և թերությունները շտկելու տեսանկյունից։ Այդ կառավարության որոշումներում փոփոխությունները դարձյալ կառաջարկվեն այն ժամանակ, երբ օրենքներն ընդունվեն։
Նմանատիպ խնդիր կար նաև «Քաղաքաշինության մասին» օրենքում. թեև շինարարության և շենքերի կառուցապատման տեսանկյունից էական նշանակություն չունի անձի՝ հաշմանդամություն ունենալը (սակավաշարժուն լինելը արդեն իսկ լիարժեք բավարար հիմք է՝ անկախ խնդրի առաջացման պատճառից), սակայն նախագծով առաջարկվող փոփոխությունները դարձյալ կառաջարկվեն այն ժամանակ, երբ «Քաղաքաշինության մասին» օրենքում եզրույթը հստակեցվի, ընդունվի Ազգային ժողովի կողմից։
Ստուգման աղյուսակներից մեկում սակայն, որը վերաբերում է ՀՀ կառավարության 2011 թվականի դեկտեմբերի 29-ի N 1920-Ն որոշմանը, թողնվել է Ղեկավարվելով «Նորմատիվ իրավական ակտերի մասին» օրենքի 33-րդ հոդվածի 1-ին մասի պահանջներով, համաձայն որոնց՝ նորմատիվ իրավական ակտում փոփոխությունների կատարումը աղյուսակի վանդակների միավորման տեսքով նախատեսված չէ, ուստի նշված աղյուսակը չենք շարադրել նոր խմբագրությամբ, այլ թողել ենք նույնը։ Մյուս կողմից՝ լինելով տարաբնույթ կազմակերպություններ՝ դրանց առանձնացումը նպատակահարմար է, քանի որ այլ կերպ և կարճ տեսքով հնարավոր չէ բնութագրել ամփոփ աղյուսակում։
[bookmark: _GoBack]Հայաստանի Հանրապետության՝ յուրաքանչյուր տարվա պետական բյուջեով նախատեսվում է խնամքի տրամադրման համար անհրաժեշտ չափորոշիչների ապահովումը, որն ընկած է նաև շուրջօրյա խնամքի տրամադրման համատեքստում։ Դրան զուգահեռ, կարևոր են նաև ՀՀ վարչապետի հանձնարարականներն ու արձանագրային որոշումները։ Այսպես, 2023 թվականի ապրիլի 6-ի N 14 նիստի արձանագրության 41-րդ կետի 1-ին ենթակետի բ.  պարբերությամբ՝ ՀՀ վարչապետի կողմից հանձնարարվել է միջոցներ ձեռնարկել տարբեր բարեգործություններ ընդունելու պրակտիկան դադարեցնելու ուղղությամբ՝  բոլոր բարեգործական ծրագրերը դիտարկել կառավարության ռազմավարությունների շրջանակում, հստակ կանոնակարգել բարեգործությունների ընդունման հարցը, հրապարակել դրա վերաբերյալ կանոններ և գրավոր հանձնարարականներ տալ տնօրեններին: Այս մասով կարևոր է արձանագրության հանձնարարականը զետեղել նաև կառավարության որոշման մեջ՝ ի լրումն 16.01.2023 թվականի N 02/04.8/986-2023 հանձնարարականի կատարման։

	4.
	Նախագծի մշակման գործընթացում ներգրավված ինստիտուտները և անձինք

	
	Որոշման նախագիծը մշակվել է ՀՀ աշխատանքի և սոցիալական հարցերի նախարարության կողմից:

	5.
	Ակնկալվող արդյունքը

	
	Նախագծի ընդունման արդյունքում հնարավոր կլինի սոցիալական ոլորտը կարգավորող օրենսդրական ակտերը հիմք ընդունելով հստակեցնել և ճշգրիտ անվանումները արձանագրել ենթաօրենսդրական բոլոր ակտերում։

	6.
	Լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների վերաբերյալ

	
	ՀՀ կառավարության սույն որոշման նախագծի ընդունումը ՀՀ պետական բյուջեի եկամուտների և ծախսերի փոփոխության չի հանգեցնի, քանի որ ունի զուտ խմբագրական բնույթ։

	7.
	«Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ»

	
	ՀՀ Կառավարության 2021-2026թ. ծրագրի 4.6 բաժնի 25-րդ պարբերության համաձայն՝ մինչև 2023 թվականը հանրապետության բոլոր մարզերում ստեղծվելու են ցերեկային կենտրոններ, բոլոր մարզերում ներդրվելու է տնային խնամքի ծառայություն։ Իրականացվելու է տարեցներին մատուցվող խնամքի ծառայությունների բարելավման և համայնքահեն ծառայությունների ներդրման ու զարգացման ծրագիրը՝ վերանայելով ողջ օրենսդրական դաշտը՝ ապահովելու տարեցների համար արժանապատիվ, առողջ և ակտիվ կենսակերպ, բարելավելու խնամքի որակը:



